
L-obbligu ta’ kwarantina mandatorja se jkun qed jestendi għal dawk kollha li jkunu deħlin f’Malta, ġejjin minn
liema pajjiż ġejjin. Iġifieri, b’effett mil-lum, kull min ġej f’Malta minn barra l-pajjiż se jkun soġġett għal 14-il ġurnata
fi kwarantina mandatorja. Min jinqabad jikser il-kwarantina jeħel multa ta’ elf ewro kull darba li ma jinstabx id-dar.
Barranin li jaħdmu Malta u jiksru l-kwarantina obbligatorja, minbarra l-multa ta’ elf ewro, jitilfu l-permess biex
jaħdmu Malta u jiġu deportati. Se jibda wkoll screening tal-passiġġieri kollha li jkunu sejrin Għawdex fuq il-vapuri
tal-Gozo Channel. Fuq ix-xarabanks mhux se jitħallew aktar nies bilwiefqa. In-numru massimu ta’ passiġiera se jkun
limitat għal dawk li joqgħodu bilqegħda.  Se jiġu varati sensiela ta’ servizzi online miċ-ċentri tas-saħħa biex jonqsu
n-nies ġo fihom.

Fieqet l-omm tal-familja li kienet irriżultat pożittiv għall-Coronavirus fl-ewwel każ ta’ pajjiżna nhar
is-Sibt li għadda. L-awtoritajiet tas-saħħa kkonfermaw li l-mara rriżultat negattiv darbtejn f’testijiet
li saru 24 siegħa ’l bogħod minn xulxin. Għalhekk, skont il-linji gwida stabbiliti, din il-mara titqies li fieqet
mill- Coronavirus. Hija se toħroġ mill-Isptar u tinżamm kwarantina f’darha għal ftit tal-jiem oħra
bħala prekawzjoni.

L-anzjani għandhom jevitaw li joħorġu mid-dar, sakemm mhux verament każ ta’ bżonn. Il-kuntatt personali
tal-anzjani, speċjalment mat-tfal, għandu jkun minimu għall-aħħar. Ingħalqu d-Day Centres u ġew sospiżi
ż-żjarat fid-djar tal-anżjani kollha (tal-Gvern, tal-Knisja u privati).

L-ANZJANI U L-COVID-19

SERVIZZI LILL-ANZJANI

Il-helpers se jkunu qed jixtru biss ikel u mediċini għall-anzjani li m’għandhom lil ħadd min jaqdihom. Dawk li
qegħdin fuq il-formularju tal-mediċini se jkunu qed jingħataw stock ta’ xahrejn taħt l-iskema tal-Pharmacy
of your Choice. Għalissa s-servizzi l-oħra li kienu jingħataw se jieqfu. Servizzi tal-CommCare, tad-Dementia
Intervetion Team, tal-Allied Health Services, tas-Social Work Service u tar-Respite f’residenzi għall-anzjani
se jingħataw biss f’każijiet urġenti u essenzjali. Is-servizzi tat-Telecare, tal-Kontinenza, tar-Respite fid-djar
privati tan-nies u tal-Meals on Wheels se jkomplu għaddejjin normali. Se jieqfu s-servizzi tal-Handyman,
tat-Tuk Tuk u tan-night shelters.

Sa issa f’pajjiżna hemm ikkonfermati 12-il każ ta’ Coronavirus. Kollha ġew impurtati minn pajjiżi barranin u
s’issa ma kienx hemm ebda trażmissjoni lokali. L-aħħar 3 każijiet jinvolvu Malti li ġie minn Munich, Maltija li
ġiet minn Brussell u Taljana residenti Malta li waslet minn Pariġi. Ilkoll huma f’kundizzjoni ta’ saħħa tajba u
qed jinżammu kwarantina. 

KAŻIJIET TAL-COVID
F’PAJJIŻNA

DIRETTIVI MILL-KNISJA
TA’ MALTA

L-Isqfijiet ta’ Malta u Għawdex waqqfu l-funzjonijiet reliġjużi kollha, inkluż il-Quddies ta’ kuljum u ta’ nhar ta’
Ħadd u l-katekeżi tat-tfal. Din il-miżura ta’ prekawzjoni daħlet fis-seħħ b’seħħ immedjat u tibqa’ tapplika
sakemm jingħata avviż ieħor. F’każ ta’ funeral, is-saċerdot se jmexxi r-rit tat-tberik tal-fdalijiet fiċ-ċimiterju,
fil-preżenza tal-qraba l-aktar stretti. Is-saċerdot imbagħad, fil-privat, joffri Quddiesa b’suffraġju għal ruħ
il-mejjet. Il-knejjes se jkunu miftuħin fil-ħinijiet tas-soltu għal mumenti ta’ talb privat.

HELPLINES

111 – Għall-persuni li jħossu sintomi tal-COVID-19 jew jixtieq iktar informazzjoni;

+356 2204 2200 – Għar-residenti Maltin li nqabdu f’wieħed mill-pajjiżi ta’ riskju
għoli u jridu jiġu lura Malta;

+356 21411 411 – Għall-persuni fi kwarantina mandatorja li għandhom bżonn provvista
ta’ ikel u mediċini.

25981000 – Għal dawk li għandhom domandi dwar is-settur edukattiv u l-impatt
tal-Coronavirus.

